№19 жалпы орта білім беру мектебінің қазақ тілі мен әдебиет пәнінің мұғалімі Шулбаева Қаламқас Байдуллақызының  «Тамыз» педагогикалық
оқуларына жазған баяндама тезисі
Баяндама тақырыбы:  «Ақындық өнердегі дәстүр сабақтастығы».

     Ақындық мектеп - әдебиет дамуындағы дүниетаным көзқарастары, стильдік мәнері үндес қалыптасқан шығармашылық жеке тұлғалардың  көркемдік -әстетикалық дәстүрі екені баршамызға белгілі. Ақындық мектеп ұғымының аясында стиль, ағым , бағыт категориялары қамтылады. Бұл орайда академик З.Қабдоловтың пікірін басшылыққа алсақ: «... стиль – бір жазушыға тән шығармашылық ерекшелік болса, ағым бірнеше жазушыға тән шығармашылық бірлік, стиль - әр жазушының дара қасиеті болса, ағым - әр жазушының әдеби бағыты!(1.346). 

   Ақындық мектеп дәстүрі –шығармашыл тұлғалардың ықпалымен қалыптаса-

тын көркемдік дәстүр. Қазақ әдебиеті тарихындағы ақындық мектептер өкілдерінің барлығы ұлттық сөз өнері тарихындағы көрнекті шығармашыл тұлғаларды өнеге , үлгі тұтып келген. Сондықтан ақынжанды жастарымыз бен бабаларының ақындық өнеріндегі дәстүр сабақтастығын  нығайтуда:

-сөз өнерінің халықтың рухани сұранысын қанағаттандару үшін қажеттігін;

-ежелден  бүгінге жетіп келген әдеби-фольклорлық мұраларды үлгі-өнеге тұту;

-көрнекті ақын –жырауларымыздың шеберлік тағылымын өнеге тұта жырлау;

-ұлттық тұрғыдан тұлғалануда поэзияның көркемдік ықпалын сезіне қабылдау;
-талай кезеңнен бері ауыздан-ауызға тарап, халықтың ой-арманын, мақсат мұратын, қуаныш –сүйінішін бейнелейтін қымбат қазына –қара өлеңге деген 

оқушы сүйіспеншілігі ерекше орын алады.

          Осы мақсатты негізге ала отырып, мектепте «Ақындық-өнер» үйірмесі ашылып, өлеңге деген құштарлығы мол жастар топтастырылды. «Қазақтың қара өлеңі құдіретім, онда бір сұмдық сыр бар естілмеген» - деп Мұқағали ақын айтпақшы екі сөзден құралған қара өлең ұғымы бір қарағанда өте түсінікті сияқты. Тереңірек үңіліп қарасақ, өлең ұғымы көне қыпшақ тілінде «ұла» сөзінен шыққан екен. Бұл – сөздердің бір-бірімен ұласуы, үйлесуі, ұйқасуы деген мағына береді. Ал «қара» - әлемнің алғашқы қалпы , ежелгі, байырғы деген ұғымды білдіреді. Қара өлең –ауыз әдебиетіне жатады. Оның иесі, авторы – халық. Табиғатқа таңдануын, әділетті аңсауын, қиянатқа қынжылуын, сұлулыққа сүйсінуін халық бір шумақ өлеңмен атам заманна бері ауыз екі айтып келген.
 Бүгінгі күн тақырыбына арналып, жаңадан шығарылған қара өлең шумақтарына қоса, ертеден екшеленіп келе жатқан қара өлеңнің байырғы үлгілерінің көпшілігі осы заманға қалтқысыз қызмет етіп келе жатыр.Халық кәдесіне жарап, жастарды адамгершіліктің асыл қасиеттерімен тәрбиелеуде қара өлеңнің қосар   үлесі зор.

Осы қара өлеңнен сусындап нәр алған кешегі Абай,Шәкәрім ... бүгінгі Мұқағали, Мұхтар,Фариза ... сынды ақындардың  өмірдің қай саласына салсаң да шындықтың бетін шімірікпей ашып, кімнің болса ұқпасына, түсінбесіне қоймастай құдіретпен үн қататын жырларын үлгі ете отырып, оқушылардың жас ерекшеліктеріне сай өлеңдер жазуға баулу, тіл байлығын дамыту, құдіретті ана тілге деген сүйіспеншілігін арттыру –бүгінгі заман талабының бірі деп білемін. 
